
Eitt av nýggju matstøðuni í Havn 
er kafein No12 í Gundadali.

Tá tú hugsar um stadionøkið, 
so er tað ítróttur og ítróttarfólk og alt 
rundan um tað, sum kemur tær fyrst 
til hugs. Og jú, No12 er eitt frálíkt 
stað hjá ítróttaráhugaðum at hittast 
og hyggja at til dømis fótbólti á stór­
skíggja. 

Men No12 er meira enn tað. Tað 
halda vit tríggjar, sum fingu okkum 
eina máltíð har nú ein dagin.

Beinanvegin tú kemur inn, leggur 
tú merki til, hvussu frískligt rúmið er.  
Høgt til loftið, glasveggur eystureftir.  
Innbúgvið einfalt og snøgt. Veggir­
nar úr ráum betongi hevur Heiðrikur á 
Heygum skrýtt við litríkum, trídimen­

sionellum myndum.
Vilt tú hava eina lætta og heilsu­

góða máltíð, er No12 rætta staðið: 
salatbarr, nýpressað frukt- og/ella 
grønmetisdjús, súpan og sjálvsagt 
okkurt gott afturvið kaffinum omaná.

Úrvalið í salatbarrin er fjølbroytt 
og leskiligt. Breyðið í tvíflísunum 
við ymiskum viðskera er broyskið og 

passaliga tunt. Afturvið salati og súp­
an vælsmakkandi grovbolli. 

No12 hevur skeinkiloyvi.
Mánadag til hósdag opið frá 11 til 

22, fríggjadag og leygardag frá 11 til 
18 og sunnudag frá kl. 14 til 18.

Møguliga verða upplatingartíðirnar 
broyttar, sigur leiðarin, Annika Mou­
ritsen.

Stadionøkið
Nógv arbeiði hevur seinastu mánað­
irnar verið í Gundadali. Stásiligi bygn­
ingurin til skrivstovur og annað er um 
at vera liðugur. Hóast tað kann tykjast 
eitt sindur rokaligt í umráðnum, so 
nervar tað ikki atkomumøguleikarnar 
til No12.

Leiðarin í No12, Annika Mouritsen, í ferð við at gera mær glas við djúsinum »Green 
Kiss«. Í honum er spinat, súrepli, ingifer og lime. Hann smakkaði bara so væl. Eg 
fekk rættiligan íblástur og havi tikið mær  gomlu djúspressuna framaftur

Prísirnir eru sámuligir. Til dømis kosta salat og súpan 68 krónur

Heilsugóð matskrá í No12 í Gundadali

